
養老之所致也宜吿于廟頒示史舘以永萬億年無疆之

休　上曰卿等援引載籍言非無徵然朕存心警愓惟恐

不至烏敢當此一或忘鑒而生驕逸安知嘉祥不爲災異

之兆乎吿諸宗廟頒之史舘非所以𡸁示于天下後世也

羣臣皆頓首謝○殘元王保保知大將軍南還自甘肅來

襲蘭州守將指揮張溫挫其鋒保保少却遲明溫收兵入

城敵兵遂圍城數重溫堅守不與戰守鞏昌指揮于光來

援至馬闌灘猝遇保保兵戰敗被執至城下使呼張將軍

出降光大呼曰我不幸被執於等堅守徐總兵將大軍行

至矣敵怒殺之城中聞光言守益固保保進攻不利且懼

大軍至乃引兵去事聞陞溫都督僉事遣官諭祭光尋命

配享功臣廟○御史中丞章溢卒　上憫悼親製文遣人

祭之

　〈按溢有文武才蒞官所至有成績天性孝友撫世酬德一本于誠每臨大事議論不避權勢必折衆而後已凡〉

　〈有諍論　上委曲從之平生嘉言善行不可勝紀至是母喪悲戚過度營葬親負土石感疾而卒〉

上與侍臣論及古之女寵寺人外戚權臣藩鎮夷狄之禍

曰木必蠧而後風折之體必虛而後病乘之國家之事亦

猶是矣漢無外戚閹寺之權唐無藩鎮夷狄之禍國何能

滅朕觀往古深用爲戒然制之有其道若不惑於聲色嚴

宮闈之禁貴賤有體恩不揜義女寵之禍何自而生不牽

--

於私愛惟賢是用苟犯政典裁以至公外戚之禍何由而

作閽寺近習職在掃除供給使令不假兵柄則無寺人之

禍上下相維大小相制防耳目之壅蔽謹威福之下移則

無權臣之患害藩鎮之設本以衛民使財歸有司兵必待

符而調豈有跋扈之憂至於禦夷狄則修武備謹邊防來

則禦之去不窮追豈有侵暴之虞凡此數事嘗欲著書使

後世子孫以時觀覽亦社稷無窮之利也侍臣頓首曰

陛下此言誠有國之大訓萬世之明法也願著之常典以

𡸁示將來○上嘗以事詰責丞相李善長劉基謂善長勲

舊且能和輯諸將　上曰是數欲害汝汝乃爲之地耶

上欲以楊憲爲丞相基與憲素厚以爲不可　上恠之基

曰憲有相才無相器夫宰相者持心如水以義理爲權衡

而已無與焉者也今憲不然能無敗乎　上曰汪廣洋何

如曰此𥚹淺觀其人可知　上曰胡惟庸何如基曰此小

犢將舊轅而破犂矣　上曰吾之相無踰於先生基曰臣

非不自知但臣疾惡太深又不奈煩劇爲之且孤大恩天

下何患無才願　明主悉心求之如目前諸人臣誠未見

其可也

　〈按國初將才甚衆相才却尟陶安章溢繼卒當時可目者實無踰於劉基使其爰立事業當有可觀繼此其桂〉

　〈彥良乎〉

